
 

       
       
E-postadresse: 
sfvlpost@statsforvalteren.no 
Sikker melding: 
www.statsforvaltaren.no/melding 

 Postadresse: 
Njøsavegen 2 
6863 Leikanger 

 Besøksadresse: 
Njøsavegen 2, Leikanger 
Statens hus, Kaigaten 9, Bergen 
Fjellvegen 11, Førde 
 

 Telefon: 57 64 30 00 
www.statsforvaltaren.no/vl 
 
Org.nr. 974 760 665 

 

  Vår dato:  Vår ref: 

  25.01.2023  2019/7256 
     

  Dykkar dato:  Dykkar ref: 

  21.12.2022  22/10550-4 
   

 Saksbehandlar, innvalstelefon 

 Anette Heggøy, 5557 2305 
  
 
 
  

VOSS HERAD 
Postboks 145 
5701 VOSS 
 
 

  

 

Endra utsleppsløyve Voss tettbygde område - Avløp - Voss herad 

Statsforvaltaren i Vestland endrar Voss herad sitt løyve til utslepp av avløpsvatn frå Voss tettbygde 
område.  
 
Endringa består i ei endring i vilkår 3.2.2 om tungmetallanalysar. Det er i det endra løyvet opna for 
at heradet kan søke om endra krav om tungmetallanalysar dersom resultata av prøvetakinga i 
2023 viser at innhaldet av tungmetall i utsleppet er uvesentleg. 
 
Løyvet er endra med heimel i forureiningslova § 18. 

 
Vi viser til Voss herad sin klage datert 2. november 2022 på Statsforvaltaren sitt vedtak av 13. 
oktober 2022 om løyve etter forureiningslova til utslepp av kommunalt avløpsvatn frå Voss tettbygde 
område i Voss herad. 
 
Vi viser også til vidare korrespondanse om klagen i brev frå Statsforvaltaren av 2. desember 2022 og 
Voss herad sin tilbakemelding av 21. desember 2022. 
 
Om saka 
Statsforvaltaren gav 13. oktober 2022 Voss herad nytt løyve til utslepp av avløpsvatn frå Voss 
tettbygde område. Det nye løyvet inkluderer mellom anna krav om tungmetallanalysar av 
avløpsvatnet. Kravet er stilt i samsvar med standardkrav i forskrifta for anlegg større enn eller lik 20 
000 pe, jamfør forureiningsforskrifta kapittel 11, vedlegg 2. Voss herad har også i tidlegare løyve hatt 
krav til analysar av tungmetall, men kravet har ikkje blitt følgt opp og det har ikkje blitt tatt prøvar for 
tungmetallanalysar ved anlegget sidan 2008. 
 
Voss herad sendte 2. november 2022 inn ein klage på vilkåret om analysar av tungmetall i 
avløpsvatnet. Voss herad viste i klagen til at det tettbygde området og tilførslane til Voss 
reinseanlegg både i dag og 10 år fram i tid er venta å vere lågare enn 20 000 pe. Voss herad meinte 
difor at det ikkje var heimel for å krevje analyse av tungmetall ved anlegget, jamfør at kravet om 
tungmetallanalysar i forureiningsforskrifta kapittel 11 gjeld for anlegg større enn 20 000 pe. 

Statsforvaltaren har i samband med klagevurderinga gitt tilbakemelding til Voss herad på at 
Statsforvaltaren har høve til å stille krav om tungmetallanalysar også til anlegg som er mindre enn 
20 000 pe, der vi meiner det er naudsynt. Som den største punktkjelda til forureinande utslepp til 
Vangsvatnet bør heradet kjenne til kva miljøgifter som finst i utsleppet frå avløpsanlegget. Dette er ei 
av årsakene til at Statsforvaltaren meiner det er grunnlag for å krevje ei kartlegging av 
tungmetallinnhaldet i prøvane ved Voss reinseanlegg. Statsforvaltaren er her også opptatt av 
likebehandling etter lova. Andre kommunar i Vestland med tilsvarande utslepp som Voss 
reinseanlegg (dvs. tilførslar på mindre enn 20 000 pe i dag, men utsleppsrammer på 20 000 eller 
meir) har også krav om tungmetallanalysar i sine utsleppsløyve.  
 
I vår tilbakemelding av 2. desember 2022 har vi også vist til at det i forureiningsforskrifta  § 14-2 
første ledd, er gitt høve til å lempe på krava om analyse av miljøgifter dersom den ansvarlege kan 
dokumentere at innhaldet av miljøgifter er uvesentleg. Statsforvaltaren har difor føreslått følgjande  
for Voss herad: 
 

1. Vi beheld rammene for utsleppsløyvet som dei er. 
2. Krava til tungmetallanalysar vert endra ved å legge til følgjande setning i løyvet under vilkår 

3.2.3: «Statsforvaltaren kan lempe på krava til analyse av tungmetall i tabell 3, dersom Voss herad 
kan dokumentere at innhaldet av tungmetall i avløpsvatnet er uvesentleg. Eventuelle endringar i 
analysekrav må søkast om.» 

3. Voss herad gjennomfører analysar av tungmetallanalysar i samsvar med løyvet gjennom året 
2023. 

4. Avhengig av resultata av desse analysane kan Voss herad søke om å få lempa på 
analysekravet frå og med 2024. Ei lemping kan då eksempelvis vere å redusere frekvensen 
for kor ofte tungmetallanalysar skal gjennomførast eksempelvis til kvart 3. år, kvart 6. år eller 
endå sjeldnare.  

 
Voss herad gav i brev av 21. desember 2022 tilbakemelding om at dei aksepterer dette forslaget. 
 
Statsforvaltaren endrar difor med dette løyvet som foreslått. 
 
 
 
Med helsing 
 
Sissel Storebø 
seksjonsleiar 

  
 
Anette Heggøy 
senioringeniør 

